
Salm 36
Drygioni pobl a daioni Duw 

1 Mae'r duedd i droseddu yn ddwfn yng nghalon un drwg; does ganddo ddim parch at Dduw o gwbl. 2 Mae e mor llawn ohono'i hun, mae'n ddall ac yn methu gweld y drygioni i'w gasáu. 

3 Mae popeth mae e'n ddweud yn ddrwg ac yn dwyllodrus; dydy e'n poeni dim am wneud daioni. 

4 Mae e'n gorwedd ar ei wely yn cynllwynio; mae e'n dilyn llwybr sydd ddim yn dda, ac yn gwrthod troi cefn ar ddrygioni. 

5 O ARGLWYDD, mae dy ofal cariadus yn uwch na'r nefoedd; mae dy ffyddlondeb di y tu hwnt i'r cymylau! 6 Mae dy haelioni di mor gadarn a'r mynyddoedd uchel; mae dy gyfiawnder yn ddwfn fel y moroedd. Ti'n gofalu am bobl ac anifeiliaid, ARGLWYDD. 7 Mae dy ofal cariadus mor werthfawr, O Dduw! Mae'r ddynoliaeth yn saff dan gysgod dy adenydd. 

8 Maen nhw'n cael bwyta o'r wledd sydd yn dy dŷ, ac yn cael yfed dŵr dy afon hyfryd di. 9 Ti ydy'r ffynnon sy'n rhoi bywyd; dy olau di sy'n rhoi'r gallu i ni weld. 

10 Dal ati i ofalu am y rhai sy'n ffyddlon i ti, ac achub gam y rhai sy'n byw'n gywir. 

11 Paid gadael i'r rhai balch fy sathru dan draed, nac i'r rhai drwg fy ngwneud i'n ddigartref. 

12 Dw i'n gweld y rhai sy'n gwneud drygioni wedi syrthio! Dacw nhw wedi eu bwrw i lawr! Maen nhw'n methu codi!

......................
Mae’r Salm hon yn cymharu drygioni pobl a daioni Duw. Does gan pobl o ran natur ddim parch at Dduw (mae Paul yn dyfynnu adn.1 yn Rhufeiniaid 3:18). Mae’n hawdd iawn i ni i gyd fod yn llawn ohonon ni’n hunain, yn meddwl ein bod ni’n gwneud pethau da tra’n ddall i’r drygioni dŷn ni’n wneud. Mae Eseia 64:6 yn dweud, ‘mae hyd yn oed ein gorau ni fel dillad isaf budron.’  Mae’n hawdd i ni gymharu ein hunain gyda pobl eraill a dod i’r casgliad ein bod ni yn ‘well’ na nhw, ond nid dyma’r ffon fesur ddylen ni fod yn ei defnyddio. Fe ddylen ni fod yn edrych arnon ni’n hunain yng ngolau gofynion Duw,
Mae'r un fath i bawb am fod pawb wedi pechu. Does neb wedi gallu cyrraedd safon berffaith Duw ar eu pennau eu hunain. (Rhufeiniaid 3: 22b-23)
Mae’r pedair adnod gyntaf yn canolbwyntio ar y bobl hynny sy’n gwrthod Duw, y rhai sydd ddim yn parchu Duw o gwbl. O’r tu allan dŷn ni i gyd yn debyg iawn i’n gilydd, ond mae Duw yn gweld be sydd yn y galon a’r meddwl.  Dyma mae Jeremeia 17: 9-10 yn ei ddweud,
Oes rhywun yn deall y galon ddynol? Mae'n fwy twyllodrus na dim, a does dim gwella arni. 

10 Dw i, yr ARGLWYDD, yn chwilio'r galon ac yn gwybod beth sydd ar feddyliau pobl. Dw i'n rhoi i bawb beth mae'n nhw'n ei haeddu am y ffordd maen nhw wedi ymddwyn. 

Mae drygioni yn dod o’r galon, o’r tu mewn i ni. Os ydy calon person yn galed ac yn tynnu’n groes i Dduw, yna mae ei weithredoedd hefyd am fod yn ddrwg (adn.3-4).

Yn adnodau 5-9 mae Dafydd yn sôn am rinweddau Duw, yr holl bethau da sy’n wir am Dduw. Mae’r gwrthgyferbyniad (y gwahaniaeth) rhwng pobl a Duw yn syfrdanol. Mae’r Arglwydd yn ofalus a chariadus, yn ffyddlon, yn hael, yn gyfiawn ac mae e’n gwarchod y ddynoliaeth yn saff (o) dan gysgod (ei) adenydd. 

Nid dyma’r tro cyntaf yn y Salmau i’r darlun o Dduw yn cysgodi ei bobl dan ei adenydd gael ei ddefnyddio (Salm 17:8).
Mae Duw yn hael, mae o’n dymuno bendithio ei bobl,
8 Maen nhw'n cael bwyta o'r wledd sydd yn dy dŷ, ac yn cael yfed dŵr dy afon hyfryd di. 9 Ti ydy'r ffynnon sy'n rhoi bywyd; dy olau di sy'n rhoi'r gallu i ni weld. 
Roedd Dafydd yn fyw cyn cyfnod Iesu Grist, ond yn ei Salmau mae yna gysgodion o’r hyn oedd i ddod yn y dyfodol.  Yn aml iawn mae ei eiriau yn ein hatgoffa ni o’r Meseia a phethau ddwedodd o.

Yn adnodau 8-9 rydyn ni’n darllen am ddŵr, ffynnon, bywyd a golau. Yn y Testament Newydd mae Iesu yn dangos mai fo ydy’r un sy’n rhoi’r pethau yma i gyd i bobl Dduw;

Atebodd Iesu, “Bydd syched eto ar bawb sy'n yfed y dŵr yma, ond fydd dim syched byth ar y rhai sy'n yfed y dŵr dw i'n ei roi. Yn wir, bydd y dŵr dw i'n ei roi yn troi'n ffynnon o ddŵr y tu mewn iddyn nhw, fel ffrwd yn llifo i fywyd tragwyddol.” (Ioan 4:14)

“Fi ydy golau'r byd. Bydd gan y rhai sy'n fy nilyn i olau i'w harwain nhw i fywyd, a fyddan nhw byth yn cerdded mewn tywyllwch.” (Ioan 8:12)
Dydy’r rhai sy’n gwrthod Duw ddim yn cael eu bendithio, dydyn nhw ddim yn cael yfed y dŵr sy’n arwain i fywyd tragwyddol, a dydyn nhw ddim yn profi’r golau sy’n gallu newid bywydau – dim ond drwy gredu yn Iesu a’i drystio fo mae pobl yn profi holl fendithion Duw.
Yn adnodau 10 ac 11 mae Dafydd yn gweddïo ar Dduw i ddal ati i ofalu amdano, ac i gadw’r rhai balch yn eu lle. Mae pobl sy’n falch yn meddwl eu bod yn well na Duw. Does dim angen Duw na neb arnyn nhw, achos eu bod yn meddwl eu bod nhw’n gwybod y cyfan.
Yn adnod 12 darllenwn eto am y diwedd trist sy’n aros pawb sy’n gwrthwynebu Duw. Mae hon yn neges glir yn y Salmau hyd yma, ac yn neges sy’n cael ei hail-adrodd yn rheolaidd gan Dafydd. 

Mae’n rhaid i bob un ohonon ni holi’n hunain – ydyn ni gyda Duw, neu yn ei erbyn? 

